
　中碑

　　重修嘉濟廟記　　　　　　文天祥

　今天子咸淳六禩大宗丞權持左郎官李雷應被㫖

　知贑州贑地大而俗囂山寛而田狹俗囂故易以譟

　田狹故易以饑侯未至以爲難將至以爲憂廼七月

　下車膏雨霈流嘉氣紛集民聲太和四郊以寧侯曰

　莫喻所從來也百姓欹之曰我𡈽渢渢黍稷芄芄孰

　啓我侯我神之功我氓蚩蚩牛犢熈熈孰相我侯我

　神之威侯驚召父老相率告于庭曰州之東有廟曰

　嘉濟自秦漢以來血食至今我民司命匪神其孰尸

